
一張老相片  林志津
再一次看著這張老相片，使我復墜落回憶的網中。這張黑白的老相片，雖然無算是我手裡上舊的（大概是第三名）。但是卻是一張上多人湊陣翕的老照片。雖然已經黃-hoh-黃hoh也，不過相片頂頭的「屏東縣東港鎮東隆國小第八屆畢業生全體留戀」以及「攝於民國四十五年七月四日」的字樣，猶原真清楚。只是相片裡的人，面貌已經有一屑也模糊普普囉！有一寡人每認未真是甚人也。
我是東隆國小第八屆畢業生之一，畢業三十八年後，阮第一擺辦同窗會，見面彼工，真多人是第二次看著這張相片，逐家指來指去在相片中認人比照，真正有夠趣味，看著相片中的孨仔疕，如今已經是頭毛嘴鬚白，面貌亦有淡薄走精，不復當年稚氣，而且更增加一寡歲月的痕跡。俾人不勝噓唏。不過，值得安慰的是逐家彼份青梅竹馬的友誼，猶原是許爾溫醇，道假若歇一個足長足長的暑假了後復再開學見面彼一款，每親像是逐家做夥必去遠足彼一款，每一人心肝攏是熱phut- phut，無盈扵認人âi-sat-chuh（日語）。上蓋好笑的是有一個同學對著我身邊的同學問講：「啊！志津敢有來？」害阮倆人笑到未顧的…。我就反問伊講：「你看我是甚人？」伊遂講：「哈！聲音有同款！聲無變啦！哈你道是志津仔無不對啦！是講…。」是講安怎！？「是講恁變到著爾『肨乳』啦！」較『胖皮』道著啦！較福相你是未曉講麼！？哈！哈！哈！唉喲—實在有夠心適。
三十八年的時間，一個嬰仔變中年人，三十八年的時間若是往過也，一個人一生差不多已經去三分之二啊！三十八年的時間，世情兮變化，人生的變化何其多，何其大，尤其是台灣即個所在近來的三十八年變化復較快速，俾真多老人無法度適應，時光的流逝是者爾無情，同學的情誼又復是者爾深厚，阮決議自從彼年開始，按算每一年攏卜辦一回同窗會。到今年底足足已經辦十三回囉！

除了參加傳統詩詞吟唱比賽彼擺時間有衝突以外，每一年我攏有參加，發現每一年攏有一半個人，另外去做人生中必須要去的非比尋常的旅行，煞無來出席同窗會，使我更加珍惜即個同窗的聚會，只要我的身體狀況允准，我一定繼續參加到底，參加到底！ 
